
„ეკომიგრანტთა შესახებ“ საქართველოს კანონის პროექტზე

ა) ზოგადი ინფორმაცია კანონპროექტის შესახებ:
ა.ა) კანონპროექტის მიღების მიზეზი 
საქართველოში არ არსებობს კანონმდებლობა, რომელიც დაარეგულირებდა  ბუნებრივი და ტექნოგენური ხასიათის საგანგებო სიტუაციების შედეგად გადაადგილებას დაქვემდებარებული მოსახლეობის - ეკომიგრანტების დაცვის სტანდარტებსა და პრინციპებს, ასევე, საჭიროების შემთხვევაში, მათ განსახლებასთან ან მათთვის ერთჯერად ფულად დახმარებასთან დაკავშირებულ საკითხებს.
საქართველოში აღნიშნული სფეროს მარეგულირებელი კანონმდებლობის არ არსებობისა და აღნიშნულთან დაკავშირებით საქართველოს სახალხო დამცველის 2012 წლის ანგარიშში მოცემული რეკომენდაციების გათვალისწინებით, „საქართველოში სტიქიური მოვლენებით გამოწვეული ეკომიგრაციული პროცესების მართვის მარეგულირებელი კანონმდებლობის შემუშავების მიზნით სამუშაო ჯგუფის - კომისიის შექმნისა და მისი საქმიანობის წესის დამტკიცების შესახებ“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის 2013 წლის 6 ივნისის N123 ბრძანების საფუძველზე, საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროში შეიქმნა კომისია შესაბამისი საკანონმდებლო აქტის მომზადების მიზნით. 
შემუშავებული კანონის პროექტით განისაზღვრება ბუნებრივი და ტექნოგენური ხასიათის საგანგებო სიტუაციების შედეგად გადაადგილებას დაქვემდებარებული მოსახლეობის - ეკომიგრანტების სამართლებრივი სტატუსი, მათი უფლებრივი მდგომარეობა. საჭიროების შემთხვევაში, მათ განსახლებასთან ან მათთვის ერთჯერადი ფულადი დახმარების გაწევასთან დაკავშირებით ერთიან მიდგომებისა და პრინციპების დონეზე გაიწერება შესაბამისი რეგულაციები, რაც სამართლებრივ ჩარჩოში მოაქცევს ამ სფეროში მიმდინარე პროცესებს. ამასთან, კანონმდებლობის შესაბამისად, აღნიშნული კანონის პროექტის მიღება, საშუალებას მოგვცემს მის საფუძველზე შემუშავდეს კანონქვემდებარე ნორმატიული აქტები, რომლებიც დეტალურად დაარეგულირებს პროცედურულ საკითხებს.
სწორედ ეს გახდა საფუძველი მომზადებულიყო  „ეკომიგრანტთა შესახებ“ საქართველოს კანონპროექტი, რომელიც უზრუნველყოფს ეკომიგრანტთა დაცვის სფეროში მოწესრიგებული კანონმდებლობის არსებობას.

 ა.ბ)  კანონპროექტის მიზანი
კანონპროექტის მიღების მიზანია შემუშავდეს ისეთი სამართლებრივი მექანიზმები, რომლებიც უზრუნველყოფს ბუნებრივი და ტექნოგენური ხასიათის საგანგებო სიტუაციების შედეგად გადაადგილებისას, ეკომიგრანტთა უფლებების დაცვას, ხელს შეუწყობს ეკომიგრანტთა ქვეყნის სხვა ნაწილში ცხოვრებისას მათ ინტეგრაციას და მათი პრობლემების გრძელვადიან გადაწყვეტას.
გარდა ზემოხსენებულისა, კანონპროექტის მიღების მიზანია, ამ სფეროს საქართველოს კანონის საფუძველზე რეგულაცია, რომელიც თავსებადობაში იქნება საქართველოში არსებულ დღევანდელ რეალობასთან და „ქვეყნის შიგნით გადაადგილების შესახებ“ გაეროს სახელმძღვანელო პრინციპებთან.

ა.გ) კანონპროექტის ძირითადი არსი
წარმოდგენილი კანონპროექტი განსაზღვრავს ბუნებრივი და ტექნოგენური ხასიათის საგანგებო სიტუაციების შედეგად გადაადგილებას დაქვემდებარებულ პირთა - ეკომიგრანტთა უფლებებს, მათ სამართლებრივი, ეკონომიკური და სოციალური დაცვის გარანტიებს.
აღნიშნულის გათვალისწინებით, კანონპროექტის მე-4 მუხლის თანახმად შემდეგი რედაქციით ყალიბდება  ბუნებრივი და ტექნოგენური ხასიათის საგანგებო სიტუაციების შედეგად გადაადგილებას დაქვემდებარებული პირის - ეკომიგრანტის ცნება, კერძოდ: „ბუნებრივი ან ტექნოგენური ხასიათის საგანგებო სიტუაციის  შედეგად გადაადგილებას დაქვემდებარებულ პირად - ეკომიგრანტად ჩაითვლება საქართველოს  მოქალაქე ან საქართველოში სტატუსის მქონე მოქალაქეობის არმქონე პირი, რომელიც მოექცა ბუნებრივი თუ ტექნოგენური საგანგებო სიტუაციების ზონაში და იძულებულია ხანგრძლივი ვადით დატოვოს თავისი მუდმივი საცხოვრებელი ადგილი ბუნებრივი გარემოს უცაბედი ან მზარდი ცვლილებების გამო, რომელიც უარყოფით გავლენას ახდენს მის ჯანმრთელობაზე, სიცოცხლესა და ცხოვრების პირობებზე და რის გამოც, აუცილებელი ხდება მისი გაყვანა არსებული მუდმივი საცხოვრებელი ადგილიდან იმავე ან სხვა მუნიციპალიტეტის ადმინისტრაციულ საზღვრებში.“ 
კანონპროექტით წარმოდგენილი ეკომიგრანტის ცნება შესაბამისობაშია „ქვეყნის შიგნით გადაადგილების შესახებ“ გაეროს სახელმძღვანელო პრინციპებთან, არსებულ საერთაშორისო სამართალსა და პრაქტიკაში აღიარებულ პრინციპებთან.
კანონის პროექტით წარმოდგენილი ეკომიგრანტის ცნებით კანონის დაცვის სფეროში ხვდება ყველა ის პირი, რომლებიც შესაძლებელია გახდნენ ამ კანონის დაცვის სუბიექტები იმ შემთხვევაში, თუ ბუნებრივი და ტექნოგენური ხასიათის საგანგებო სიტუაციების შედეგად  დაექვემდებარებიან თავიანთი მუდმივი საცხოვრებელი ადგილიდან ქვეყნის შიგნით გადაადგილებას. 
კანონპროექტი განმარტავს ისეთ ტერმინებს როგორიცაა „ბუნებრივი ხასიათის საგანგებო სიტუაცია“ და „ტექნოგენური ხასიათის საგანგებო სიტუაცია“. კანონპროექტი ასევე ადგენს „ეკომიგრანტის გრძელვადიანი განსახლების“, კომპეტენტური ორგანოსა“ და „გრძელვადიანი გადაწყვეტის“ განმარტებებს. ეკომიგრანტი ოჯახის გრძელვადიანი განსახლებაში იგულისხმება „ეკომიგრანტის სტატუსიდან გამომდინარე, სამინისტროს, აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოების  ავტონომიური რესპუბლიკების ადმინისტრაციულ საზღვრებში, საერთაშორისო, დონორი ან ადგილობრივი ორგანიზაციების, ფიზიკური ან კერძო სამართლის იურიდიული პირების მიერ ეკომიგრანტი ოჯახისათვის სათანადო საცხოვრებელი ფართის საკუთრებაში გადაცემა, საქართველოს კანონმდებლობით დადგენილი წესით, ან მის სანაცვლოდ სათანადო ფულადი ან რაიმე სხვა სახის დახმარებით უზრუნველყოფა გრძელვადიანი განსახლების მიზნით და განსახლების ადგილზე ინტეგრაციის ხელშეწყობა.“ ამასთან, მნიშვნელოვანია ტერმინი „გრძელვადიანი გადაწყვეტის“ განმარტება, რომელშიც იგულისხმება „მდგომარეობა, როდესაც ეკომიგრანტებს აღარ სჭირდებათ ადგილმონაცვლეობასთან დაკავშირებული კონკრეტული დახმარება და დაცვის საშუალებები, და ასეთ ადამიანებს შეუძლიათ ისარგებლონ ადამიანის უფლებებით, ადგილმონაცვლეობის ნიშნით დისკრიმინაციის გარეშე.“ 
შესაბამისად, ეკომიგრანტის გრძელვადიანი განსახლებისა და მის სოციალურ-ეკონომიკური ინტეგრაციის ხელშეწყობის ღონისძიებების განხორციელების, კერძოდ ეკომიგრანტის სტატუსიდან გამომდინარე საჭიროებების გრძელვადიანი გადაწყვეტის შემდგომ, სახელმწიფო ხელისუფლების ორგანოებსა და მუნიციპალიტეტებს ეხსნებათ ეკომიგრანტის სტატუსის მქონე პირის წინაშე წარმოდგენილი კანონპროექტით განსაზღვრული ვალდებულებები, კერძოდ გრძელვადიანი განსახლებისა და ინტეგრაციის ხელშეწყობის ვალდებულებები.
პირისათვის ეკომიგრანტის სტატუსის მინიჭების ერთ-ერთი საფუძველია კომპეტენტური ორგანოს დასკვნა დამდგარი და/ან მოსალოდნელი ბუნებრივი თუ ტექნოგენური ხასიათის საგანგებო სიტუაციის თაობაზე, კერძოდ, გარემოს დაზიანებისა და პირთა იქ შემდგომი ცხოვრების შეუძლებლობის შესახებ. წარმოდგენილ კანონპროექტში მოცემული ტერმინის განმარტების თანახმად, კომპეტენტურ ორგანოში იგულისხმება „აღმასრულებელი ხელისუფლების დაწესებულებები (სამინისტროები და საჯარო სამართლის იურიდიული პირები), რომლებიც კანონმდებლობის შესაბამისად, მათი კომპეტენციის გათვალისწინებით, უფლებამოსილნი არიან გასცენ შესაბამისი ბუნებრივი თუ ტექნოგენური ხასიათის მოსალოდნელი და/ან დამდგარი საგანგებო სიტუაციის შესახებ დასკვნა.“
კანონპროექტში მოცემულია ეკომიგრანტის სტატუსის მინიჭების პროცედურა, რომლის მიხედვითაც, კანონპროექტის მე-5 მუხლის შესაბამისად, პირი ეკომიგრანტის სტატუსის მინიჭების შესახებ განცხადებით მიმართავს საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვითა სამინისტროს ან მის ტერიტორიულ ორგანოს. პირისათვის სტატუსის მინიჭების ან მინიჭებაზე უარის თქმის თაობაზე გადაწყვეტილების მიღების მიზნით,  დაინტერესებული პირის განცხადების მიღებიდან 5 დღის ვადაში, სამინისტრო კომპეტენტური ორგანოდან გამოითხოვს ინფორმაციას ბუნებრივი ან ტექნოგენური ხასიათის საგანგებო სიტუაციის გამო გარემოს დაზიანებისა და პირთა იქ შემდგომი ცხოვრების შეუძლებლობის შესახებ, ხოლო შესაბამისი მუნიციპალიტეტიდან - ინფორმაციას საცხოვრებელის სახლის დაზიანების/ნგრევის ფაქტისა და ოჯახის შემადგენლობის შესახებ. კომპეტენტური ორგანო და შესაბამისი მუნიციპალიტეტი ვალდებულია ერთი თვის ვადაში სამინისტროს მიაწოდონ აღნიშნული ინფორმაცია. მოცემული ვადა შესაძლებელია გაგრძელდეს კომპეტენტური ორგანოს ინდივიდუალურ-სამართლებრივი აქტის საფუძველზე, მაგრამ არაუმეტეს 15 დღისა. სამინისტრო ეკომიგრანტის სტატუსის მინიჭებაზე ან უარის თქმის შესახებ გადაწყვეტილებას იღებს აღნიშნული ინფორმაციის მიღებიდან 10 დღის ვადაში. ამასთან, გარდა აღნიშნულისა, კანონპროექტი ადგენს ეკომიგრანტის სტატუსის მინიჭებაზე ან უარის თქმის შესახებ გადაწყვეტილების მიღების მაქსიმალურ ვადას - 2 თვეს. აღნიშნული ვადა გარკვეული ობიექტური ვითარების გათვალისწინებით შესაძლებელია გაიზარდოს.
წარმოდგენილი კანონპროექტის მე-6 მუხლი ადგენს ეკომიგრანტი ოჯახის გრძელვადიანი განსახლების პროცედურას, რომლის თანახმადაც ეკომიგრანტი ოჯახის განსახლების, სოციალური და სხვა საყოფაცხოვრებო საკითხების გადაწყვეტის ორგანიზებას, მათი ჩართულობით, კომპეტენციის ფარგლებში უზრუნველყოფს საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტრო, ხოლო აფხაზეთისა და აჭარის ავტონომიური რესპუბლიკების ადმინისტრაციულ საზღვრებში - აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოები. ამასთან, კანონპროექტი ადგენს, რომ ეკომიგრანტი ოჯახის გრძელვადიანი განსახლების თაობაზე გადაწყვეტილების მიღებისას პრიორიტეტი ენიჭება მისი მუდმივი საცხოვრებელი ადგილის მიხედვით იმავე დასახლებული პუნქტის ან იმავე მუნიციპალიტეტის ადმინისტრაციულ საზღვრებში ეკომიგრანტი ოჯახის გრძელვადიანი განსახლების შესაძლებლობას.
ვინაიდან სახელმწიფო და საზოგადოებრივი ინტერესებიდან გამომდინარე მნიშვნელოვანია განხორციელდეს ბუნებრივი და ტექნოგენური ხასიათის საგანგებო სიტუაციების შედეგად დაზიანებული ტერიტორიის აღდგენა-სარეკულტივაციო ღონისძიებები, კანონპროექტის მიხედვით,  შესაბამისმა სამთავრობო დაწესებულებებმა და მუნიციპალიტეტებმა, საკუთარი უფლებამოსილების ფარგლებში, უნდა უზრუნველყონ ბუნებრივი და ტექნოგენური ხასიათის საგანგებო სიტუაციების შედეგად დაზიანებული მიწის ფართზე აღდგენა-სარეკულტივაციო და საგანგებო სიტუაციით გამოწვეული შედეგების სალიკვიდაციო ღონისძიებების განხორციელება.
აღნიშნული აუცილებლობის გათვალისწინებით, შემოთავაზებულია მექანიზმი, რომლის თანახმადაც, სამინისტრო, საქართველოს კანონმდებლობით დადგენილი წესით შუამდგომლობს საქართველოს მთავრობის განკარგულების გამოცემისათვის, რომლის მიხედვითაც ეკომიგრანტ ოჯახს, პირდაპირი მიყიდვის წესით, სიმბოლურ ფასად, საკუთრებაში გადაეცემა საცხოვრებელი ფართი. ეკომიგრანტ ოჯახს საცხოვრებელი ფართი საკუთრებაში ასევე შეიძლება გადაეცეს საქართველოს კანონმდებლობით განსაზღვრული სხვა ფორმით. საცხოვრებელი ფართი საკუთრებაში გადაეცემა იმ პირობით, თუ ეკომიგრანტი ოჯახი სახელმწიფოს, კანონმდებლობით დადგენილი წესით,  უსასყიდლოდ საკუთრებაში გადასცემს მის საკუთრებაში არსებულ მუდმივ საცხოვრებელს, რომლის დატოვებაც მას მოუწია ამ კანონპროექტის მე-4 მუხლში მოცემული გარემოებების გამო. 
ამ უკანასკენილის განხორციელებასთან დაკავშირებით, იმ შემთხვევაში, თუ ეკომიგრანტს, კანონმდებლობით დადგენილი წესით, არ აქვს რეგისტრირებული საკუთრებაში მუდმივი საცხოვრებელი, ეკომიგრანტი ვალდებულია საკუთრებაში დაირეგისტრიროს უძრავი ქონება, რომლის დატოვებაც მას მოუწია ამ კანონპროექტის მე-4 მუხლში მოცემული გარემოებების გამო. ამ უძრავი ქონების საკუთრებაში რეგისტრაციის დამადასტურებელი დოკუმენტაციის სამინისტროში წარმოდგენისა და ამ კანონპროექტის მე-5 მუხლის შესაბამისად, მისთვის ეკომიგრანტის სტატუსის მინიჭების შემდგომ, სამინისტრო უზრუნველყოფს ეკომიგრანტი ოჯახისათვის ერთჯერადი დახმარების გაცემას მის საკუთრებაში არსებული უძრავი ქონების რეგისტრაციასთან დაკავშირებული ხარჯების ანაზღაურების მიზნით.
ამასთან, კანონპროექტის მე-6 მუხლის მე-18 პუნქტი ადგენს, რომ იმ ეკომიგრანტი ოჯახის მიმართ, რომელსაც ეკომიგრანტის სტატუსიდან გამომდინარე, საერთაშორისო, დონორი ან ადგილობრივი ორგანიზაციების, ფიზიკური ან კერძო სამართლის იურიდიული პირების მიერ, საქართველოს კანონმდებლობით დადგენილი წესით, საკუთრებაში გადაეცა სათანადო საცხოვრებელი ფართი ან მის სანაცვლოდ სათანადო ფულადი ან რაიმე სხვა სახის დახმარება, სახელმწიფოს ეხსნება საცხოვრებელი ფართით უზრუნველყოფის ვალდებულება.
კანონპროექტის თანახმად, თუ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტრომ ან აფხაზეთისა და აჭარის ავტონომიური რესპუბლიკების სახელმწიფო ხელისუფლების ორგანოებმა ეკომიგრანტთა გრძელვადიანი განსახლება უნდა განახორციელონ მანამდე გეოლოგიურად შეუსწავლელ ტერიტორიაზე, სავალდებულოა კომპეტენტური ორგანოს მიერ აღნიშნული ტერიტორიის წინასწარი შეფასება განსასახლებელი მიწის ფართის გეოლოგიურ და ჰიდროლოგიურ მდგომარეობასთან დაკავშირებით.
კანონპროექტის თანახმად სამინისტროს აქვს ვალდებულება ეკომიგრანტი ოჯახების აღრიცხვიანობისა და მათი სოციალურ-ეკონომიური და საყოფაცხოვრებო პირობების შესახებ ინფორმაციის ფლობის მიზნით, უზრუნველყოს ეკომიგრანტი ოჯახების მონაცემთა ელექტრონული ბაზის შექმნა, წარმოება და ფორმირება.
მას შემდეგ, რაც განხორციელდება ბუნებრივი და ტექნოგენური ხასიათის საგანგებო სიტუაციების შედეგად დაზიანებული ტერიტორიის აღდგენა-სარეკულტივაციო ღონისძიებები და კომპეტენტური ორგანო გასცემს დასკვნას ამ ტერიტორიაზე გრძელვადიანი განსახლების შესაძლებლობის თაობაზე, ეკომიგრანტი ოჯახის განცხადების საფუძველზე, სახელმწიფო პირდაპირი მიყიდვის წესით, სიმბოლურ ფასად, საკუთრებაში გადასცემს ეკომიგრანტს მის მიერ სახელმწიფოსათვის გადაცემულ უძრავ ქონებას. აღნიშნული ღონისძიება განხორციელდება იმ პირობით, თუ ეკომიგრანტი ოჯახი სახელმწიფოს, კანონმდებლობით დადგენილი წესით,  უსასყიდლოდ საკუთრებაში გადასცემს ეკომიგრანტის სტატუსიდან გამომდინარე საკუთრებაში მიღებულ უძრავ ქონებას. 
აქვე აღსანიშნავია, რომ კანონპროექტით ეკომიგრანტს ეძლევა სხვა ალტერნატივაც, რომლის მიხედვითაც, მას ექნება საშუალება განცხადების საფუძველზე საკუთრებაში დაიტოვოს ეკომიგრანტის სტატუსიდან გამომდინარე საკუთრებაში მიღებული უძრავი ქონება და ასევე შეისყიდოს სახელმწიფოსათვის გადაცემული უძრავი ქონება, კანონმდებლობით დადგენილი წესით, პირდაპირი მიყიდვის წესით, საბაზრო ფასად.
აღნიშნულის გათვალისწინებით, სამინისტრო ვალდებულია ეკომიგრანტ ოჯახს შესთავაზოს ზემოაღნიშნული უფლებით სარგებლობა, რის თაობაზეც წერილობით ეცნობება ქონების მმართველს - საქართველოს ეკონომიკისა და მდგრადი განვითარების სამინისტროს სისტემაში შემავალი საჯარო სამართლის იურიდიული პირი „სახელმწიფო ქონების ეროვნული სააგენტოს. 
იმ შემთხვევაში, თუ ეკომიგრანტი ოჯახი არ ისარგებლებს ზემოაღნიშნული უფლებით სამინისტროს მიერ გაკეთებული შეთავაზებიდან 1 წლის განმავლობაში ან წერილობით უარს განაცხადებს აღნიშნული უფლებით სარგებლობაზე, ქონების მმართველი უფლებამოსილია განკარგოს ეკომიგრანტის მიერ სახელმწიფოსათვის გადაცემული უძრავი ქონება, რომლის დატოვებაც მოუწია ბუნებრივი თუ ტექნოგენური ხასიათის საგანგებო სიტუაციის გამო.
წარმოდგენილი კანონპროექტი, გარდა სახელმწიფო სხვადასხვა უწყებების ვალდებულებებისა, ითვალისწინებს ადგილობრივი მუნიციპალიტეტების ვალდებულებას ეკომიგრანტთა გრძელვადიანი განსახლების შემდეგ, მათი სოციალურ ეკონომიკურ ინტეგრაციის ხელშეწყობის ღონისძიებების განხორციელებას. ეკომიგრანტთა სოციალურ-ეკონომუკური ინტეგრაციის პროგრამები ასახულ უნდა იქნეს მუნიციპალიტეტების შესაბამისი სოციალურ-ეკონომიკური განვითარებისა და სხვა პროგრამებში, სტრატეგიებსა და გეგმებში. აღნიშნული წარმოადგენს მუნიციპალიტეტის დელეგირებული უფლებამოსილებებს, რომლებიც არის სახელმწიფო/ავტონომიური რესპუბლიკის ხელისუფლების ორგანოს უფლებამოსილებები და რომელიც მუნიციპალიტეტს გადაეცემა წარმოდგენილი კანონპროექტის საფუძველზე სათანადო მატერიალური და ფინანსური უზრუნველყოფით. მუნიციპალიტეტისათვის დელეგირებული უფლებამოსილებები  ხორციელდება საქართველოს კანონმდებლობის შესაბამისად მუნიციპალიტეტისათვის დელეგირებული უფლებამოსილებების განხორციელებისათვის გადაცემული მატერიალური რესურსებისა და გამოყოფილი ფინანსური სახსრების ფარგლებში.
კანონპროექტი ითვალისწინებს საქართველოს მთავრობის დადგენილების მიღებას, სადაც დეტალურად გაიწერება ეკომიგრანტი ოჯახების გრძელვადიანი განსახლების წესი და პროცედურები, კრიტერიუმები და პირობები. ამასთან,  კანონპროექტით გათვალისწინებული დებულება ითვალისწინებს ასევე სამინისტროს კომპეტენციას მიკუთვნებულ საკითხებთან დაკავშირებით მინისტრის უფლებამოსილებას, საქართველოს კანონმდებლობით დადგენილი წესით, გამოსცეს შესაბამისი სამართლებრივი აქტები.
წარმოდგენილი კანონპროექტი შედგება 5 თავისაგან და 15 მუხლისაგან. 
წარმოდგენილი კანონპროექტის მიღების შემთხვევაში, კანონი ამოქმედდება გამოქვეყნებისთანავე, გარდა ამ კანონის მე-6 მუხლის 1-ლი-მე-6, მე-9, მე-11-მე-18 პუნქტებისა და მე-7-მე-13 მუხლებისა. ამ კანონის მე-6 მუხლის 1-ლი-მე-6, მე-9, მე-11-მე-18 პუნქტები და მე-7-მე-13 მუხლები ამოქმედდება 2015 წლის 1 იანვრიდან.




ბ) კანონპროექტის ფინანსური დასაბუთება:
ბ.ა) კანონპროექტის მიღებასთან დაკავშირებით აუცილებელი ხარჯების დაფინანსების წყარო
 პროექტის მიღება  გამოიწვევს დამატებითი სახსრების გამოყოფას საქართველოს სახელმწიფო ბიუჯეტიდან.

ბ.ბ) კანონპროექტის გავლენა ბიუჯეტის საშემოსავლო ნაწილზე 
კანონპროექტის მიღება გავლენას არ იქონიებს ბიუჯეტის საშემოსავლო ნაწილზე. 

ბ.გ) კანონპროექტის გავლენა ბიუჯეტის ხარჯვით ნაწილზე
კანონპროექტი, ძალაში შესვლის შემდეგ, გავლენას იქონიებს ბიუჯეტის ხარჯვით ნაწილზე. ვინაიდან დღემდე საქართველოში არ არსებობდა კანონმდებლობა, რომელიც დაარეგულირებდა ბუნებრივი და ტექნოგენური ხასიათის საგანგებო სიტუაციების შედეგად გადაადგილებას დაქვემდებარებული მოსახლეობის - ეკომიგრანტების დაცვის სტანდარტებსა და პრინციპებს, ასევე, საჭიროების შემთხვევაში, მათ განსახლებასთან ან მათთვის ერთჯერად ფულად დახმარებასთან დაკავშირებულ საკითხებს, შეუძლებელია დადგინდეს საქართველოში მაცხოვრებელი იმ ოჯახების ზუსტი რაოდენობა, რომლებიც ბუნებრივი და ტექნოგენური ხასიათის საგანგებო სიტუაციების შედეგად ექვემდებარებიან გადაადგილებას ქვეყნის სხვა ნაწილში. შესაბამისად, ასევე შეუძლებელია განისაზღვროს ზუსტი ციფრი თუ რა ოდენობით მოახდენს ეს კანონი გავლენას ბიუჯეტის ხარჯვით ნაწილზე.
მიუხედავად ზემოაღნიშნულისა, კანონპროექტის მომზადების პროცესში, საქართველოს გარემოსა და ბუნებრივი რესურსების დაცვის სამინისტროსთან მჭიდრო თანამშრომლობის დროს, გამოიკვეთა, რომ ბოლო 10 წლის განმავლობაში, სსიპ „გარემოს ეროვნული სააგენტოს“ ჩატარებული აქვს ქვეყნის გარკვეულ ტერიტორიებზე შესაბამისი კვლევა. აღნიშნული კვლევის საფუძველზე, მათ მიერ შემუშავებულ იქნა შესაბამისი დასკვნები სხვადასხვა რეგიონებში მოსალოდნელი და/ან დამდგარი ბუნებრივი და ტექნოგენური ხასიათის საგანგებო სიტუაციების საპროგნოზო მაჩვენებლების შესახებ. დასკვნების თანხმად გარკვეულ დასახლებულ პუნქტებში ან მის ნაწილში მოქალაქეთა შემდგომი ცხოვრება დაუშვებელია. ზემოხსენებული დასკვნა გაცემულია 6000-ზე მეტ ჯახზე. 
ზემოაღნიშნულის გათვალისწინებით, კანონპროექტის მე-15 მუხლის თანახმად, კანონპროექტის დადგენილი წესით მიღების შემდეგ, გამოქვეყნებისთანავე ძალაში შედის მხოლოდ კანონის 1-ლი - მე-5 მუხლები, მე-6 მუხლის მე-7, მე-8 და მე-10 პუნქტები და მე-14 მუხლი, რომლებიც ეხება ეკომიგრანტის ცნებასა და ეკომიგრანტის სტატუსის მინიჭებას, ხოლო რაც შეეხება განსახლების მარეგულირებელ დებულებებს, ისინი ძალაში შევა შედეგი წელის იანვრიდან, კანონპროექტის 1-ლი - მე-5 მუხლების, მე-6 მუხლის მე-7, მე-8 და მე-10 პუნქტებისა და მე-14 მუხლის ძალაში შესვლიდან გარკვეული პერიოდის გასვლის შემდეგ, რა დროსაც შესაძლებელი იქნება დაინტერესებულ პირთა განცხადებების განხილვა და კანონმდებლობის შესაბამისად მათთვის სტატუსის მინიჭება. აღნიშნული ღონისძიებების განხორციელების შემდგომ, სამინისტრო, კომპეტენტური ორგანოს მიერ წარმოდგენილი ინფორმაციის/დასკვნის საფუძველზე და ქვეყნის ძირითადი მონაცემების და მიმართულებების დოკუმენტით მისთვის განსაზღვრული ასიგნებების ზღვრული მოცულობების ფარგლებში, საქართველოს კანონმდებლობით დადგენილი წესით მომდევნო წლის ბიუჯეტის პროექტის ფორმირებისას გაითვალისწინებს აუცილებელ სახსრებს ეკომიგრანტი ოჯახების გრძელვადიანი განსახლებისა და ინტეგრაციისათვის.
ყოველივე ზემოაღნიშნულის გარდა, კანონპროექტის მე-6 მუხლის მე-5 პუნქტის გათვალისწინებით, სამინისტროს ეკომიგრანტს ერთჯერადი დახმარების სახით აუნაზღაურებს ამ კანონპროექტის მიზნებისათვის უძრავი ქონების საკუთრებაში რეგისტრაციასთან დაკავშირებულ ხარჯებს, რაც ვფიქრობთ ძალზედ მწირი იქნება და არსებით გავლენას ვერ იქონიებს სამინისტროს ყოველწლიურ საბიუჯეტო ასიგნებებით გათვალისწინებულ პარამეტრებზე. 



ბ.დ) სახელმწიფოს ახალი ფინანსური ვალდებულებები
კანონპროექტის მიღება წარმოშობს სახელმწიფოს ახალ ფინანსურ ვალდებულებებს, რომლებიც დაკავშირებულია ეკომიგრანტის სტატუსის მქონე პირთა განსახლებასთან.

 ბ.ე) კანონპროექტის მოსალოდნელი ფინანსური შედეგები იმ პირთათვის, რომელთა მიმართაც ვრცელდება კანონპროექტის მოქმედება
 კანონპროექტის მიღება გააუმჯობესებს იმ პირთა მდგომარეობას, რომლებზედაც ვრცელდება მისი მოქმედება. კერძოდ: კანონპროექტის მიხედვით, განხორციელდება ეკომიგრანტების გრძელვადიანი საცხოვრებლით უზრუნველყოფა და განსახლების ადგილზე მათი სოციალურ-ეკონომიკური ინტეგრაცია კანონპროექტით დადგენილი წესის შესაბამისად.

 ბ.ვ) კანონპროექტით დადგენილი გადასახადის, მოსაკრებლის ან სხვა სახის გადასახდელის ოდენობა და ოდენობის განსაზღვრის პრინციპი
 კანონპროექტის მიღება არ ადგენს რაიმე სახის გადასახადს ან მოსაკრებელს.

გ) კანონპროექტის მიმართება საერთაშორისო სამართლებრივ სტანდარტებთან
გ.ა) კანონპროექტის მიმართება ევროკავშირის დირექტივებთან
კანონპროექტის მიღება არ ეწინააღმდეგება ევროკავშირის დირექტივებს.
გ.ბ) კანონპროექტის მიმართება საერთაშორისო ორგანიზაციებში საქართველოს წევრობასთან დაკავშირებულ ვალდებულებებთან
კანონპროექტის მიღება არ ეწინააღმდეგება საერთაშორისო ორგანიზაციებში საქართველოს წევრობასთან დაკავშირებულ ვალდებულებებს. 
გ.გ) კანონპროექტის მიმართება საქართველოს ორმხრივ და მრავალმხრივ ხელშეკრულებებთან
კანონპროექტის მიღება არ ეწინააღმდეგება საქართველოს ორმხრივ და მრავალმხრივ ხელშეკრულებებს.

დ) კანონპროექტის მომზადების პროცესში მიღებული კონსულტაციები:
დ.ა) სახელმწიფო, არასახელმწიფო ან\და საერთაშორისო ორგანიზაცია\დაწესებულება, ექსპერტები, რომლებმაც მონაწილეობა მიიღეს კანონპროექტის შემუშავებაში, ასეთის არსებობის შემთხვევაში
ეს კანონპროექტი შემუშავებულია „საქართველოში სტიქიური მოვლენებით გამოწვეული ეკო მიგრაციული პროცესების მართვის მარეგულირებელი კანონმდებლობის შემუშავების მიზნით სამუშაო ჯგუფის - კომისიის შექმნისა და მისი საქმიანობის წესის დამტკიცების შესახებ“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის 2013 წლის 6 ივნისის N123 ბრძანების საფუძველზე, სამინისტროში შექმნილი კომისიის მიერ. შესაბამისად, ამ კომისიის ფარგლებში შესაბამისი კონსულტაციები მიღებულ იქნა გაეროს ლტოლვილთა უმაღლესი კომისარიატის წარმომადგენლებისაგან და ასევე სხვა საერთაშორისო თუ ადგილობრივი არასამთავრებო ორგანიზაციებისაგან.
ზემოხსენებული ბრძანებით, სამინისტროში შექმნილი კომისიის ფარგლებში, კანონპროექტის მომზადებაში მონაწილეობა მიიღეს შემდეგმა საერთაშორისო და ადგილობრივმა არასამათავრობო ორგანიზაციებმა:
ა) საქართველოს ახალგაზრდა იურისტთა ასოციაცია;
ბ) გაეროს ლტოლვილთა უმაღლესი კომისარიატი (UNHCR);
გ) დანიის ლტოლვილთა საბჭო (DRC);
დ) საზოგადოებრივ პროგრამების ფონდი;
ე) საქართველოს გარემოსდაცვითი არასამთავრობო ორგანიზაციათა ქსელი (CENN);
ვ) შვეიცარიის განვითარებისა და თანამშრომლობის სააგენტო;
ზ) ადგილობრივი არასამთავრობო ორგანიზაცია „ბორჯღალი“;
თ) მიგრაციის საერთაშორისო ორგანიზაცია (IOM).

გარდა ზემოხსენებული არასამთავრობო ორგანიზაციებისა, კომისიის მუშაობაში მონაწილეობას ასევე იღებდნენ:
ა) საქართველოს სახალხო დამცველის აპარატი;
ბ) საქართველოს ფინანსთა სამინისტროს წარმომადგენელი;
გ) საქართველოს რეგიონული განვითარებისა და ინფრასტრუქტურის სამინისტროს წარმომადგენელი;
დ) საქართველოს გარემოსა და ბუნებრივი რესურსების დაცვის სამინისტროს წარმომადგენელი;
ე) საქართველოს მთავრობის საპარლამენტო მდივნის წარმომადგენელი;
ვ) აჭარის ავტონომიური რესპუბლიკის ჯანმრთელობისა და სოციალური დაცვის სამინისტროს ეკომიგრანტთა დეპარტამენტის წარმომადგენლები.


დ.ბ) კანონპროექტის შემუშავებაში მონაწილე ორგანიზაციის (დაწესებულების) ან\და ექსპერტის შეფასება კანონპროექტის მიმართ, ასეთის არსებობის შემთხვევაში
 არ არსებობს ასეთი.


ე) კანონპროექტის ავტორი
კანონპროექტის ავტორია საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტრო

ვ) კანონპროექტის ინიციატორი
კანონპროექტის ინიციატორია საქართველოს მთავრობა.

